
СЕМАНТИЧЕСКИЕ ОСОБЕННОСТИ И ТЕЗАУРУС ФРАЗОВЫХ ГЛАГОЛОВ НА ОСНОВЕ «ЮР-» 

Аннотация. В данной статье рассматриваются семантические особенности и тезаурус фразеологизмов на основе 

«yur-». Отмечается, что лексемы с основой «yur-» встречаются в составе устойчивых словосочетаний, создавая переносное 

значение, а глагол yurmoq используется в пословицах в составе фразеологизмов, выполняя ядерную функцию при выражении 

различных сем. 

Ключевые слова: фразеологизмы на основе «yur-», семантика, тезаурус, глагольный фразеологизм, сочетаемость, 

Kirish. 

Zamonaviy leksikografiya rivoji uchun, qolaversa, 

istalgan tilni oʻzlashtirishda ham soʻz boyligi sanalgan 

lugʻaviy birliklarni oʻrganish juda muhim, chunki u har 

qanday tilni oʻrganishning asosi sanaladi. Bugungi kunda 

barchaga sir emaski, elektron shakldagi lugʻatlar bosma 

nashrdagi izohli lugʻatlardan bir qator afzallik jihatlari: 

qulayligi, kamxarjligi, leksik birliklarning paradigmatik, 

sintagmatik, iyerarxik munosabatlari asosida yuzaga 

kelgan turli xil ma’nolarni jamlagan holda bir joyda berish 

imkoniyatining mavjudligi bilan tubdan farq qiladi. Shu 

sababdan hozirgi vaqtda lingvistik tadqiqotlarning 

aksariyati bu kabi zamonaviy lugʻatlarni yaratishga, 

buning uchun, avvalo, lugʻaviy birliklarning semantikasi 

bilan bir qatorda frazemalar semantikasini ishlab chiqishga 

qaratilgan.  

Mavzuga oid adabiyotlar tahlili. 

Oʻzbek tili frazeologiyasi tarixiga nazar 

tashlaydigan boʻlsak, frazemalar tizimining ilmiy 

shakllanishi va rivojlanishida professor 

Sh.Rahmatullayevning xizmatlari beqiyos [1]. Olim oʻzbek 

frazeologiyasi boʻyicha oʻtgan asrning oʻrtalaridan ish 

boshlagan. Bu mavzuda nomzodlik va doktorlik 

dissertatsiyalarini yozgan, bir necha oʻnlab kitoblar, yuzlab 

ilmiy maqolalar e’lon qilgan. XX asrning oxirlariga kelib, 

bu borada B.Yoʻldoshev va aka-uka Abdumurod va 

Abdugʻafur Mamatovlarning xizmatlari alohida tahsinga 

loyiqdir. B.Yoʻldoshev frazem birliklarning konnotativ 

ma’nolari, tasviriy vosita sifatidagi xususiyatlarini keng 

monografik rejada yoritgan boʻlsa, professor Abdumurod 

Mamatov frazeologik me’yor muammosini hal qilishga 

harakat qildi. Professor Abdugʻafur Mamatovning 

tadqiqotlarida esa frazemalarning shakllanish 

muammolari kun tartibiga koʻtarildi, uning paydo boʻlish 

omillari aniqlandi [3,4]. 

Fe’l frazemalari til leksik tizimining eng murakkab 

va markaziy birligidir. Til tizimining birligi sifatida 

yoʻnalma harakat semali frazemalarni har tomonlama 

oʻrganish hozirgi zamon tilshunosligida leksikografik va 

semantik masalalarni hal qilishda ahamiyatlidir. Fe’l 

frazemasi semantikasini aniqlashda ularning sintaktik 

qurilishi, ma’noviy xususiyatlari, unga bogʻlanuvchi 

birliklarga e’tibor qaratish lozim. Fe’l semantikasi, birinchi 

navbatda, fe’l sintaktik xatti-harakatlarining turli 

shakllarini aniq chegaralaydi. Ushbu shakllarning har biri 

bir yoki bir nechta almashinish, ya’ni ekvivalent birliklar 

bilan tavsiflanadi. Soʻngra fe’l frazemalari ushbu 

oʻzgarishlarga koʻra tahlil qilinadi: har bir fe’l frazemasi oʻz 

oʻrnini bosadigan ekvivalent birliklar bilan almashinadi. 

Sh.Rahmatullayev mazkur holatga frazema tarkibi va 

tuzilishi, boshqa leksik birliklar bilan bogʻlashuvi hamda 

uning turlarini belgilash nuqtayi nazaridan yondashgan 

[5].   

Ma’lumki, til birligiga xos ochiq oʻrinni egallaydigan 

birlikka partnyor deyiladi [6]. Partnyor bu oʻzbek tilida 

asosan shaxsga nisbatan ishlatiladigan “hamkor, sherik” 

leksemalari oʻrnida qoʻllanuvchi soʻz sanaladi. Mazkur 

soʻzni tilshunos Sh.Rahmatullayev “bogʻlashuvchilar” [5]  

deb nomlaydi va “bogʻlashuv” aslida barcha turkum 

leksemalariga xosligini, ammo fe’llarda bu jarayon 

nihoyatda kuchli ekanligini alohida ta’kidlaydi. Demak, 

fe’l turkumiga oid leksik birliklarning partnyorlari sifatida 

unga mazmun va grammatik jihatdan bogʻlanuvchi 

birliklar – muayyan soʻzga tobelanib keluvchi, boʻsh 

oʻrinni toʻldiruvchi aktantlarni tushunamiz. Partnyorlar 

miqdoriga koʻra leksemalarning avalentli (bogʻlashuvsiz), 

monovalentli (bir bogʻlashuvli), divalentli (ikki 

bogʻlashuvli), uch valentli (uch bogʻlashuvli) guruhlari 

mavjud [9]. 

Tadqiqot metodologiyasi. 

Ushbu maqolani yozishda frazemalarni semantik 

tahlil qilish, uning muqobil valentligini aniqlash, “yur-” 

asosli frazemalarning tarkibiy qismlarini tartiblash, 

modellashtirish kabi metodlar asosida yur-” asosli 

frazemalarning semantik xususiyatlari tahlilga tortildi va 

tezaurusi modeli yaratildi. 

Tahlil va natijalar. 

Fe’l-leksemalarda bogʻlashuv ikki xil holatda 

namoyon boʻladi [5]: 

1. Fe’l-leksema yoki fe’l-frazema boshqa bir leksik 

birlikni oʻziga bogʻlaydi, bogʻlov amalga oshadi. Masalan: 

Kecha xorijliklar yurtimizga tashrif buyurishdi. Bu gapda 

tashrif buyurishdi bogʻlatuvchi, qolgan birliklar 

bogʻlanuvchilar sanaladi. 

3.1-chizma 

 
 

2. Fe’l-leksema boshqa bir leksik birlikka bogʻlanadi, 

bogʻlov amalga oshadi. M: Yurgan – daryo, oʻtirgan – boʻyra 

maqolida yurgan inson bogʻlashuvida yurgan fe’l-leksema 

inson lugʻaviy birligiga bogʻlangan. Shu sababdan mazkur 

misolda yurgan fe’li bogʻlanuvchi, inson bogʻlatuvchi 

hisoblanadi. Bogʻlanuvchining tushib qolishi natijasida 

fe’lning sifatdosh shakli otlashgan. 

Barqaror birikmalar ikki va undan ortiq so‘zning 

birikib, yaxlit ma’no ifodalashiga xizmat qiladigan til 

birliklaridir. Barqaror birikmalar ma’lum vaqt davomida 

shakllanadi, lug‘aviy ma’noning yuzaga kelishi muayyan 

tarixiy jarayonlar bilan bog‘liq holda amalga oshadi. Shu 

bois barqaror birikmalar tilning madaniy belgilarini 

to‘plash, aks ettirish, keyingi davrga yetkazish 

xususiyatiga ega. Ma’lum davrda qo‘llangan, keyinchalik 

iste’moldan chiqqan leksik birliklar ham barqaror 

birikmalar tarkibida saqlanib qoladi. Barqaror birikmalar 

ma’no kengayishi, ma’no torayishi hodisasini ham o‘zida 

aks ettiradi. 

Barqaror birikmalar sifatida maqollar, hikmatli 

so‘zlar, frazemalar qayd etilgan.  

Barqaror birkmalarda, jumladan maqollarda yur- 

fe’lining erkin birikmalarda kuzatilmagan ma’nolari 

uchraydi: 

1) Yomonga o‘lim yo‘q, Yaxshiga – yurim maqolidagi 

yurim so‘zi yur-asosidan shakllangan bo‘lib, “hayot” 

ma’nosini ifodalagan. Och yur, tinch yur maqolida ham yur- 

“hayot, umr kechirish, yashash” ma’nolarini anglatadi.  

Nomussiz yurmoqdan nomusli o‘lmoq yaxshi maqolida ham 

“yashash, umr kechirish ” ma’nolari aks etgan; 

2) Achchig‘ing oldin yursa, Aqling keynidan oshib kelsin 

maqolida yurmoq harakat leksemasi jahl qilish jarayonining 

sodir bo‘lishini ifodalagan. Achchiq so‘zlashuv uslubi va 

shevalarda “jahl” ma’nosida qo‘llanadi. Achchiq – ot. Qahr, 

jahl; zarda. Achchig‘i burnining ustida (yoki uchida) − 

bekorga, sal narsaga jahli chiqaveradigan inson haqida; 

achchig‘i kelmoq (yoki chiqmoq, qistamoq) − jahli 

qo‘zg‘amoq; achchiq ustida − jahl qo‘zg‘agan paytda; achchiq 

qilmoq− jahl qilmoq, zarda qilmoq. Achchiq asosidan 

yasalgan fe’llar ham jahl chiqish jarayonini ifodalaydi: 

achchiqlanmoq “jahli chiqmoq, g‘azablanmoq”; 

achchiqlashmoq “o‘zaro kelishmaslik sababli xafalashmoq” 

[8]; 

3) Dono bilan yursang, dono bo‘lasan, Ahmoq bilan 

yursang, rasvo bo‘lasan; Yaxshi bilan yurding – yetding 

murodga, yomon bilan yurding − qolding uyatga maqollarida 

yurmoq “yaqinlashmoq”, “hayot kechirmoq”, “faoliyat 

yuritmoq” semalarini ifodalab kelgan. 

4) Er yursa, yo‘li ochilar, Xotin yursa, yuzi ochilar 

maqolida “yur” fe’li turkiy xalqlarga xos ikki xil madaniy 

fonda: erkaklarga nisbatan qo‘llanilganda ijobiy sema, 

ayollarga nisbatan ishlatilganda salbiy ma’no (behayo, 

beibo) kasb etgan. Quyidagi maqolda esa faqat salbiy fon 

mujassam: Sayoq yurgan tayoq yer. 

5) Ko‘rmaganning ko‘rgani, Yurmaganning yurgani 

yomon maqolida shaxsning “tor doiradan tashqariga 

chiqish” holatini ifoda etgan. 

6) Boyning iti hurag‘on, Oti yurag‘on bo‘lar maqolidagi 

yurag‘on “harakat imkoniyatining kengligi”ni aks ettirgan. 

Boy leksemasidagi “imkoniyati kenglik” semasi mazkur 

leksema denotatiga aloqador jonzotlarga ko‘chgan. 

Yur- asosli leksemalar barqaror birikmalar tarkibida 

kelib, ko‘chma ma’nodagi semantikani yuzaga keltirishga 

xizmat qiladi: Teshaboyvachcha qilviriqning shoxida yursa, 

Madumar mingboshi bargida yuradi (M.Ismoiliy).  Mazkur 

barqaror birikmadagi yurmoq amalga oshirish mumkin 

bo‘lmagan harakatni ifodalab kelgan. Qilviriq −qil asosidan 

yasalgan o‘simlik nomi. Qil 1. Ot va ba’zi boshqa hayvonlar 

dumi yoki yolining har bir tolasi; umuman, jun, soch, mo‘y 

va sh.k.ning tolasi. 2 s.t. esk. Musiqa asboblarining 

tebranganda ovoz chiqaradigan ipi; tor [8]. Qil ishtirok 

etgan qilich, qilko‘prik, qiltanoq, qiltiq, qiltomoq, qilcha, 

qilchalik, qilqalam leksemalarida, oralaridan qil (ham) 

o‘tmaydi, xamirdan qil sug‘urganday, yuragiga (yoki ko‘ngliga) 

qil sig‘maydi, qil (ning) ustida o‘tirmoq, qildan qiyiq axtarmoq, 

qilni qirq yormoq frazemalarida  “ingichkalik” semasi aks 

etgan. Qilviriq “O‘zbek tilining izohli lug‘ati”da qayd 

etilmagan. Qilviriq semantikasida aks etgan “ingichkalik” 

semasi asosidagi “noziklik” tushunchasi barqaror 

birikmada dastavval, shoxga, keyin esa bargga ko‘chirilgan. 

Barg leksemasidagi “noziklik” shox birligiga qaraganda 

yuqori darajada ifodalangan. Shoxida yurmoq, bargida 

yurmoq murakkab tarkibli frazemaga aylangan bo‘lib, 

“uddaburon” semasini ifoalashga xizmat qiladi. Sen shoxida 

yursang, men bargida yuradiganlardanman! (O.Yoqubov) 

misolida ham frazemaning “uddaburonlik” semasi aks 

etganligini kuzatish mumkin. 

Yurmoq leksemasi maqollardagi frazemalar tarkibida 

kelib, turli semantika ifodalashda yadro vazifasini o‘tagan. 

Kambagʻalning ovi yurmas, ovi yursa ham dovi yurmas 

maqolida dovi yurmoq frazemasi “ishi yurishmaslik”, 

“omadi kelmaslik” semalarini ifodalab kelgan. Maqol 

tarkibidagi dov so‘zi arxaiklashgan bo‘lib, hozirda mustaqil 

qo‘llanmaydi. Hozirgi o‘zbek tilida qo‘llanayotgan dov-

darak, dov-daraxt, dov-dastak, dov-janjal juft so‘zlari, dovdir, 

dovdiramoq, dovdiratmoq, dovdirlik, dovlamoq leksemalari 

tarkibida kelib, turli semantikadagi lug‘aviy ma’nolarni 

yuzaga chiqarishda ishtirok etadi. “O‘zbek tilining izohli 

lug‘ati”da to‘rt xil ma’nodagi dov so‘zi izohlangan: dov I 1 

Bo‘yi baland, yo‘g‘on va baquvvat. 2 ko‘chma Jur’at, 

botinish; dadillik. Ko‘ngli (yoki yuragi) dov bermaslik Botina 

olmaslik, jur’at qila olmaslik; dov II [f.] O‘z haq-huquqini 

tasdiqlash yoki qondirish haqidagi talab, da’vo, tortishuv; 

dov III [f. ] o‘yinda o‘rtadagi pulni ko‘paytirish] Qimorda 

o‘rtaga tikilgan pul yoki boshqa qimmatli narsa; dov IV folk. 

Urush, janjal; kurashuv, olishuv [8]. Frazema tarkibidagi 

so‘z dov II omonimining ma’nosiga aloqador bo‘lib, “talab, 

da’vo” semalarini ifodalagan. “Talab, da’vo”ning 

qondirilmasligi ko‘chma ma’noda “ishi yurishmaslik” 

semasini yuzaga chiqargan. Dovi yurmoq frazemasi 

aksariyat o‘rinlarda bo‘lishsiz shaklda va shu mazmunda 

ishlatiladi. Ayrim o‘rinlarda bo‘lishli holati ham uchraydi: 

Ovi yurganning dovi yurar (maqol). 

Chapga yurmoq frazemasi, asosan, so‘zlashuv nutqiga 

xos bo‘lib, “xiyonat qilmoq”, “qing‘ir ish qilmoq” 

ma’nolarini ifodalaydi. 

Tilshunos Sh.Rahmatullayev fikricha, frazema 

kamida ikki leksemadan iborat boʻlib, fe’l frazemalarda 

tayanch a’zo fe’l-leksemalar bilan, notayanch a’zo(lar) 

asosan ot-leksemalar bilan, qolaversa, boshqa turkum 

leksemalar bilan ifodalanadi [5]. Olim fe’l frazemalarni 

tadqiq etar ekan, sintaktik qurilishiga koʻra ikkita yirik 

guruhga ajratadi: 

1. Sintaktik qurilishi nopredikativ sintagma 

(birikma)ga teng frazemalar: tuproqdan tashqarida yurmoq, 

ovi yurgan kabilar. Masalan: Hammani to‘ydirish g‘amida 

yuradi−yu, o‘zi to‘yib non yemaydi (Hamid G‘ulom) Avaz bu 

vaqtgacha Davlatbekov to‘g‘risida juda yomon fikrda 

yurganidan izza bo‘ldi (Pirimqul Qodirov). Brigadir yo‘rig‘iga 

yurmasa, bor-e deb hammasiga qo‘l siltab ketib ham qolardi 

(Z.Qurolboy qizi). Otang, akalaring yo‘lidan yursang, kam 

bo‘lmaysan, bolam!.. (O.Yoqubov). 

2. Sintaktik qurilishi predikativ sintagma (gap)ga 

teng frazemalar: aql bitmadi, bosh(i) shishdi [5]. Bu kabi 

frazemalar tarkibida ega vazifasidagi soʻz, ya’ni uning 

muqim grammatik shakli bosh kelishik shaklidagi leksema 

mavjudligi sabab gap egasi bilan bogʻlanish hosil qilmaydi. 

Bundan tashqari frazema to‘laligicha gap qolipida ham 

shakllangan bo‘lishi mumkin: Sen shoxida yursang, men 

bargida yuraman, buni bilib qo‘y...(O.Yoqubov). 

Xulosa. 

Yuqoridagi fikrlarga tayangan holda aytish 

mumkinki, yur- asosli fe’l-leksemalar frazemalar tarkibida 

kelib, turli usubiy-semantik xususiyatlarni ifoda etadi, 

nutqda sintaktik qurilishi nopredikativ sintagma 

(birikma)ga hamda predikativ sintagma (gap)ga teng yur- 

asosli fe’l- frazemalar uchraydi. Masalan, “yurgiligi 

qolmadi”- predikativ sintagma (gap)ga teng frazelogik 

birlik, chunki “yurgilik” leksemasi faqat “qolmadi” fe’li bilan 

birikkandagina yaxlit koʻchma ma’noni ifodalaydi, ya’ni 

bu soʻz nutqda yakka holda qoʻllanmaydi (izohli 

lugʻatlarda faqat “yurgiligi” leksemasi izohi keltirilgan): 

Oqtosh elda yurgiligim qolmadi. Yurgiligim qolmadi frazemasi 

mustaqil komponentlarga ajralmaydi. Masalan, qulogʻiga 

quymoq frazemasi struktur jihatdan quloq+qolmadi 

komponentlaridan hosil boʻlgan butunlik. Ammo 

yuqoridagi frazemani yurgilik(+im)+qolmadi 

komponentlariga ajratib boʻlmaydi. Yurgilik butunligi 

koʻrgilik leksemasi qolipida yasalgan: koʻr+gilik, yur+gilik. 

Bunda oʻzbek tilidagi grammatik manbalarda qayd 

etilmagan -gilik murakkab affiksi qoʻllangan; koʻrgilik soʻzi 

mustaqil qoʻllanadi, ammo yurgilik mustaqil ishlatilmaydi. 

Har doim frazema tarkibida keladi. Bu esa bir xil qolipdagi 

soʻzshakllarning intralingvistik omillarga koʻra har xil 

kategorial mezonlarga xoslanishini koʻrsatadi. 

Ogʻzi bilan yurmoq, tili bilan yurmoq, bosh koʻtarib 

yurmoq frazemalari ham yurmoq fe’lining turli semalariga 

asoslanadi. “Tili bilan yurmoq”, “oyogʻi bilan emas, ogʻzi bilan 

yuradigan odamlar ham bor” kabi jumlalarda kundalik hayoti 

tinimsiz gʻiybat qilish bilan oʻtadigan insonlar nazarda 

tutilgan boʻlib, ular ham mavjud lugʻatlarda oʻz aksini 

topmagan. 

